Նախագիծ
Համաձայնագիր

Հայաստանի Հանրապետության կառավարության և Օմանի Սուլթանության կառավարության միջև տնտեսական, գիտական և տեխնիկական համագործակցության մասին

Հայաստանի Հանրապետության կառավարությունը և Օմանի Սուլթանության կառավարությունը (հետագայում անվանվող` Պայմանավորվող Կողմեր),

նպատակ ունենալով զարգացնել բարեկամական հարաբերությունները Հայաստանի Հանրապետության և Օմանի Սուլթանության միջև,

ցանկանալով ամրապնդել, խթանել և զարգացնել Պայմանավորվող Կողմերի միջև տնտեսական, գիտական և տեխնիկական համագործակցությունը, ինչպես նաև ուժեղացնել և դիվերսիֆիկացնել իրենց առևտուրը,

ղեկավարվելով հավասարության, փոխշահավետության և միջազգային իրավունքի սկզբունքներով,

համաձայնվեցին հետևյալի մասին.
Հոդված 1

Առարկան

1. Պայմանավորվող Կողմերը, իրենց ազգային օրենսդրություններին  և ստանձնած միջազգային պարտավորություններին համաձայն կզարգացնեն,  կուժեղացնեն և կդիվերսիֆիկացնեն տնտեսական, գիտական և տեխնիկական փոխշահավետ համագործակցությունը փոխադարձ հետաքրքրություն ներկայացնող բոլոր ոլորտներում:

2. Նշված համագործակցությունը մասնավորապես ուղղված կլինի.

ա/ Պայմանավորվող Կողմերի միջև տնտեսական կապերի ուժեղացմանն և դիվերսիֆիկացմանը,

բ/ Պայմանավորվող Կողմերի տնտեսվարող սուբյեկտների միջև համագործակցության խթանմանը, ներառելով փոքր և միջին ձեռնարկությունները, ներդրումային գործունեությունը, համատեղ ձեռնարկությունների ստեղծումն, ինչպես նաև  համագործակցության այլ ձևերը:

Հոդված 2

Գործողության շրջանակը

1.
Պայմանավորվող Կողմերի միջև սույն Համաձայնագրի 1-ին Հոդվածում նշված համագործակցությունը կիրականացվի մասնավորապես, հետևյալ ոլորտներում.

ա/ ներդրումային քաղաքականություն,
բ/ զբոսաշրջություն,
գ/ գիտություն, տեխնոլոգիաներ և նորարարություն,
դ/ տրանսպորտ և տարանցում,

ե/ տեղեկատվություն և հաղորդակցության տեխնոլոգիաներ,
զ/ տարածաշրջանային զարգացում,
է/ գյուղատնտեսություն,
ը/ բնության պահպանություն,
թ/ տնտեսական, գիտական և տեխնիկական համագործակցությունը խթանող, փոխադարձ հետաքրքրություն ներկայացնող այլ ոլորտներ:

2.
Պայմանավորվող Կողմերը միմյանց հետ կքննարկեն համագործակցության նախապատվելի ոլորտները, ինչպես նաև տնտեսական, գիտական և տեխնիկական համագործակցության նոր ուղղությունները:

Հոդված 3

Համագործակցության ձևերը

Սույն Համաձայնագրի նպատակների համար  Պայմանավորվող Կողմերը, ի թիվս այլ քայլերի, կխթանեն և կաջակցեն` 

ա/
կառավարական մարմինների միջև կապերին և համագործակցությանը,

բ/
մասնագիտական կազմակերպությունների, պալատների և միավորումների միջև կապերին,

գ/
ձեռներեցների, պաշտոնյաների և տնտեսվարող սուբյեկտների միջև  համագործակցության խթանման նպատակով հանդիպումների, գործարար շփումների  ընդլայնմանը, 

դ/
տոնավաճառների և ցուցահանդեսների կազմակերպմանը,

ե/
սեմինարների և գիտաժողովների կազմակերպմանը,

զ/
համատեղ ձեռնարկությունների և համատեղ տնտեսական գործունեության այլ տեսակների  ձևավորմանը,

է/
երկկողմ տնտեսական կապերում փոքր և միջին ձեռնարկություններին մասնակցությանը,

ը/
առևտրի խթանմանն ուղղված գործունեությանը:

Հոդված 4

Տեղեկատվության փոխանակումը

1.
Պայմանավորվող Կողմերը կփոխանակեն տեղեկատվություն առևտրի, ներդրումների, ֆինանսական ծառայությունների վերաբերյալ, ինչպես նաև տնտեսական,  գիտական և տեխնիկական համագործակցության խթանման համար անհրաժեշտ այլ տեղեկատվություն:

2.
Պայմանավորվող Կողմերը գիտակցում են մտավոր սեփականության իրավունքների արդյունավետ պաշտպանության անհրաժեշտությունը: Պայմանավորվող Կողմերը կանոնավոր կերպով կփոխանակեն տեղեկատվություն իրենց երկրներում մտավոր սեփականության իրավունքների պաշտպանությունը կարգավորող օրենսդրության և կանոնակարգերի մասին:

Հոդված 5

Միջկառավարական Հանձնաժողովի ստեղծումը

1. Սույն Համաձայնագրի Հոդված 1-ի դրույթների իրականացման նպատակով Պայմանավորվող Կողմերը կստեղծեն տնտեսական,  գիտական և տեխնիկական համագործակցության հարցերով հայ-օմանական միջկառավարական հանձնաժողով (այսուհետ` միջկառավարական հանձնաժողով):

2. Միջկառավարական հանձնաժողովը բաղկացած կլինի Պայմանավորվող Կողմերի պետական մարմինների ներկայացուցիչներից:

3.
Հանձնաժողովի նիստերը անց են կացվում անհրաժեշտությունից ելնելով, սակայն ոչ պակաս, քան երկու տարին մեկ անգամ, հաջորդականության սկզբունքով`  Հայաստանի Հանրապետությունում և Օմանի Սուլթանությունում:

4.
Միջկառավարական հանձնաժողովը իր աշխատանքներին մասնակցելու նպատակով կարող է հրավիրել Պայմանավորվող Կողմերի գործարար շրջանակների ներկայացուցիչներին:

Հոդված 6

Միջկառավարական Հանձնաժողովի նպատակները

1.
Միջկառավարական հանձնաժողովի հիմնական  նպատակներն են.

ա/ սույն Համաձայնագրի գործունեության և նրա կիրառման ընթացքում ծագող բոլոր հարցերի քննարկումն ու հետևումը,

բ/ երկկողմ հետաքրքրություն ներկայացնող ոլորտներում տնտեսական,  արդյունաբերական, գիտական և տեխնիկական համագործակցության ծրագրերի քննարկում,

գ/ Պայմանավորվող Կողմերի միջև տնտեսական համագործակցության և առևտրի խոչընդոտների զննում,

դ/  Պայմանավորվող Կողմերի վիճակագրական տվյալների համեմատում:

2. Միջկառավարական հանձնաժողովը կիրականացնի խորհրդատվություն  սույն Համաձայնագրում փոփոխություններ և լրացումներ կատարելու վերաբերյալ:
Հոդված 7

Վեճերի կարգավորումը

Սույն Համաձայնագրի դրույթների մեկնաբանման կամ իրականացման հետ կապված բոլոր վեճերը կլուծվեն Պայմանավորվող Կողմերի միջև բանակցությունների և խորհրդատվությունների միջոցով:

Հոդված 8

Լրացումները

1.
Պայմանավորվող Կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ:

2.
Այդ փոփոխություններն ու լրացումները կձևակերպվեն սույն Համաձայնագրի անբաժանելի մասը հանդիսացող առանձին Արձանագրություններով և ուժի մեջ կմտնեն սույն Համաձայնագրի 9-րդ Հոդվածով նախատեսված կարգով:

Հոդված 9

Եզրափակիչ դրույթները

1. Սույն Համաձայնագիրը  ուժի մեջ է մտնում Պայմանավորվող Կողմերի` դրա ուժի մեջ մտնելու համար անհրաժեշտ ներպետական ընթացակարգերի կատարման մասին դիվանագիտական ուղիներով վերջին ծանուցագրի ստացման օրվանից:

2. Սույն Համաձայնագիրը կնքվում է անորոշ ժամկետով:

3. Պայմանավորվող Կողմերից յուրաքանչյուրը կարող է դադարեցնել սույն Համաձայնագրի գործողությունը` այդպիսի մտադրության մասին գրավոր ծանուցելով մյուս Պայմանավորվող Կողմին: Այդ դեպքում սույն Համաձայնագիրը ուժը կկորցնի Պայմանավորվող Կողմերից մեկի` այդպիսի ծանուցագիր ստանալուց 6 ամիս անց:

Կնքված է ___________քաղաքում ………. թ.........................., երկու բնօրինակով, յուրաքանչյուրը հայերեն, արաբերեն և անգլերեն լեզուներով, ընդ որում բոլոր տեքստերը հավասարազոր են:

Սույն Համաձայնագրի մեկնաբանման ժամանակ տարաձայնությունների առաջացման դեպքում նախապատվությունը կտրվի անգլերեն լեզվով տեքստին:
	Հայաստանի Հանրապետության Կառավարության կողմից
	
	Օմանի Սուլթանության Կառավարության կողմից


